
ᐊᔾᔪᒥᓇᖅᑐᖅ ᐃᑦᓇ ᐃᒃᕼᐃᕙᓪᓚᒃ ᐃᓚᐃᐊᔅ 
ᑲᒥᓯᓇᒋᔭᐅᔪᖅ ᓄᓇᕗᒻᒥᐅᓄᑦ 
ᕆᒃ ᕼᐋᓐᓯᓐ ᐳᓛᕆᐊᖅᓯᒪᓂᖓᓄᑦ  
25-ᖑᑎᓪᓗᒍ ᓯᑎᐱᕆ 2011-ᒥ 

ᓇᑲᓱᒃ ᐃᓕᓐᓂᐊᕐᕕᖕᒧᑦ, ᐃᖃᓗᖕᓂ 

 

ᐅᓐᓄᑦᑎᐊᕙᒃᑯᑦ ᑕᒪᔅᓯᑦᑎᐊᖅ,  

ᖁᕕᐊᓱᒃᑐᒻᒪᕆᐅᓪᓗᖓ ᑕᑯᕙᒋᑦ, ᕆᒃ ᕼᐋᓐᓯᓐ, ᑕᕝᕙᓃᖃᑎᒋᒻᒪᕆᒃᖢᑎᑦ ᑐᙵᓱᖁᕙᒋᓪᓗ 
ᑕᒪᐅᖓ ᑲᔾᔮᕐᓇᖅᑐᒻᒪᕆᖕᒧᒃ ᓄᓇᑦᑎᐊᕙᑦᑕ ᐃᓚᖓᓄᑦ, ᓄᓇᕗᒻᒧᑦ.  

ᑕᑯᔾᔪᑕᐅᒻᒪᕆᒍᓐᓇᖅᐳᑎᑦ ᐱᓇᔪᓪᓚᕆᒃᐸᒡᓗᓂ ᐅᒃᐱᕆᔭᖃᑦᑎᐊᕐᓗᓂᓗ ᑭᓇᑐᐃᓐᓇᒥᒃ 
ᓇᒧᙵᖅᐸᓪᓕᐊᑎᑦᑎᔪᓐᓇᕐᓂᖓᓂᒃ ᑭᓇᑐᐃᓐᓇᕐᓗ ᖃᓄᐃᓕᖓᒐᓗᐊᕈᓂ ᐃᓅᓯᕐᒥᓂ 
ᐱᓇᔪᒍᓐᓇᑦᑎᐊᕐᓂᖓᓂᒃ. ᑕᒪᑦᑕᑦᑎᐊᖅ ᐊᓂᒍᕋᓱᒋᐊᖃᖅᑐᓂᒃ ᓵᑦᑎᐊᕐᒥᐅᑕᖃᓕᖅᐸᒃᐳᒍᑦ, 
ᑕᑯᔭᐅᔪᓐᓇᖅᑐᓂᒃ ᑕᑯᔭᐅᔪᓐᓇᙱᑦᑑᒐᓗᐊᓂᒡᓗ. ᐱᓕᕆᐊᒃᓴᕆᑎᒻᒪᕆᓕᖅᓯᒪᕙᐃᑦ ᐃᓕᖕᓄᑦ 
ᐊᓂᒍᖅᑎᓐᓇᓱᒋᐊᖃᖅᓯᒪᔭᐃᑦ ᐊᓯᑎᑦ ᐱᕚᓪᓕᕈᓐᓇᖁᓪᓗᒋᑦ.   

ᑎᓕᐅᖅᐸᒃᑲ ᓄᓇᕗᒻᒥᐅᓕᒫᑦ ᓯᕗᒻᒧᐊᖅᐸᓪᓕᐊᖏᓐᓇᖁᓪᓗᒋᑦ; ᐱᓕᕆᕝᕕᒋᕙᒡᓗᒋᑦ 
ᐊᓂᒍᖅᑎᓐᓇᓱᒋᐊᖃᖅᐸᒃᑕᓯ ᐅᖃᐅᓯᕆᕙᒡᓗᒋᓪᓗ ᓇᓗᓇᐃᒃᑯᑦᑎᖅᓱᖅᐸᒡᓗᒋᓪᓗ 
ᓯᕗᒻᒧᐊᖅᐸᓪᓕᐊᓂᕆᔭᓯ; ᐃᒃᐱᒋᔭᖃᑦᑎᐊᓕᕐᓇᕐᓂᖓᓄᑦ ᐊᓂᒍᖅᑎᑦᑎᓪᓗᓂ ᑲᔪᓯᓂᖃᑦᑎᐊᕐᓗᓂᓗ 
ᐊᓂᒍᖅᑎᑦᑎᓪᓗᓂ ᐊᔭᖅᑭᑎᑦᑎᔪᑕᐅᕙᒃᑐᒥᒃ, ᐊᖏᔫᐊᓘᒐᓗᐊᖅᐸᑦ ᒥᑭᒃᑐᑯᓘᒐᓗᐊᖅᐸᓪᓗ. 
ᐊᓂᒍᖅᑎᓐᓇᓱᒋᐊᓖᑦ ᐃᓱᒪᒋᔭᐅᑦᑎᐊᓕᖅᐸᑕ ᑕᐅᑐᙳᐊᖅᑕᐅᓗᑎᒃ ᓄᑖᒥᒃ ᐊᑐᖅᑕᐅᓕᕋᔭᖅᑐᒥᒃ 
ᐱᕕᒃᓴᓂᒃ ᒪᑐᐃᙶᖅᑐᖃᓕᖅᐸᒃᐳᖅ. ᑕᑯᔭᐅᔪᓐᓇᖅᓯᑎᓚᐅᖅᓯᒪᑎᓪᓗᓂᐅᒃ ᑕᕝᕗᙵᐅᓯᒪᔪᖁᑎᑦᑕ 
ᑖᔅᓱᒪ, ᕆᒃ ᕼᐋᓐᓯᓐ, ᑎᒥᒥᒍᑦ ᐃᓕᖅᑯᓯᖅᓱᙱᓐᓂᕆᔭᓂ ᐱᕕᒃᓴᙳᖅᑎᓚᐅᖅᓯᒪᕙᐅᒃ ᑮᓇᐅᔭᓂᒃ 
ᐱᕈᖅᓴᐃᔾᔪᑎᒋᔪᓐᓇᖅᓯᓪᓗᒍ ᕿᒥᕐᓗᖕᒥᑦ ᐃᐱᐅᑕᒥ ᐃᓕᙵᒃᓯᒪᔪᓄᑦ ᖃᐅᔨᓴᕈᓐᓇᓕᕐᓂᕐᒧᑦ. 

ᐊᔾᔪᒥᓇᓪᓚᕆᒃᐳᑎᑦ ᐃᓅᖃᑎᒌᖕᓂᕆᕙᒃᑕᑦᑎᓐᓄᑦ, ᐃᓱᒪᓪᓗᖓᓗ ᑕᒪᓐᓇ ᐳᓛᕆᐊᕐᓂᕆᔭᐃᑦ 
ᓇᒧᙵᐅᕙᓪᓕᐊᒃᑲᓐᓂᕐᓂᕆᓂᐊᖅᑕᐃᓪᓗ ᐱᔪᒃᓯᓕᖅᑎᑦᑎᒃᑲᓐᓂᕐᓂᐊᕐᓂᖓᓂᒃ ᐊᒥᓱᓂᒃ ᐃᓄᖕᓂᒃ.  
ᓄᓇᕗᒻᒥᐅᑦ ᒪᒃᑯᒃᑐᖁᑎᖏᑦ, ᓯᕗᓕᖅᑎᐅᔪᒫᖅᑐᑦ ᓯᕗᓂᒃᓴᑦᑎᓐᓂ ᐱᓯᒪᓕᕈᓐᓇᖅᐳᑦ ᑕᒪᑐᒥᖓ 
ᐱᔪᒃᓯᓂᕐᒥᒃ ᐊᑐᕐᓗᒍᓗ ᐃᓅᓯᕐᒥᓂ ᓂᕈᐊᕆᔭᒥᓄᑦ ᐊᑐᕈᒪᓯᒪᔭᒥᓄᑦ. 

ᐊᑏ, ᐅᓐᓄᒃ ᑕᒪᓐᓇ ᖁᕕᐊᓱᒍᑎᒋᓯᐅᒃ ᖁᔭᓐᓇᒦᒻᒪᕆᐊᓘᔪᑎᓪᓗ!    


